Spurningar til § 14. Løgmál

14.11.1.28. Løgmálaráðið (Rakstrarjáttan)

Starvsfólkatal. Í 2002 vóru 3 starvsfólk á sjálvstýrisfyrisitingini, men sambært viðmerkingunum verða 5 starvsfólk flutt frá sjálvstýrisfyrisitingini, sum eftir starvsfólkayvirlitinum skal hava 16 starvsfólk, harav 2 í 36.lønarflokki ella hægri. Í viðmerkingunum stendur eisini, at tørvur er at seta fleiri starvsfólk.

Frágreiðing um starvsfólkatalið sum heild?

Viðvíkjandi starvsfólkatalinum á sjálvstýrisfyrisitingini er at siga, at  á heysti í 1998 var settur fulltrúi í sjálvstýrismálum og á heysti í 1999 var grundlógarnevndarskrivari settur. Á vári 2001 var ein fulltrúi settur afturat.

Ætlanini var at seta ein 4. fulltrúa afturat, tá uppskotið til fíggjarlógina fyri 2002 varð gjørt, men í uppskotinum er talið, ið átti at verið 4, sett til 3. 5. starvsfólkið, ið flutt verður, er vaskifólkið, sum ikki neyðturviliga bert hoyrir til sjálvstýrisfyrisitingina.

Í starvsfólkayvirlitinum fyri Løgmálaráðið standa 16 starvsfólk. Her eru ongi nýggj størv samanborið við áðrenn Løgmálaráðið varð sett á stovn. Tey 5 størvini koma, sum omanfyri sagt, frá sjálvstýrisfyrisitingini, 5,5 frá gomlu løgdeildini, 2 frá kommunudeildini1,5 frá Landsfólkayvirlitinum, og 2 frá umsitingini á løgmansskrivstovuni.

Tey 2 størvini í 36.lønarflokki ella hægri eru aðalstjórin og ein deildarleiðari. Løgmálaráðið er skipan við tveimum deildum, løgdeildin, og innanríkisdeildin. Ætlanin er at bíða við at seta leiðara á løgdeildina.

Metti tørvurin á starvsfólki er í fyrsta umfari 4, neyðugt er við í hvussu so er tveimum skrivarum og tveimum fulltrúum. Sum er, er bert ein skrivari í Løgmaáráðnum, og er tað skrivarin hjá landsstýrismanninum og aðalstjóranum, samstundis verður kunngerðarblaðið flutt til Løgmálaráðið 1. feb. samstundis sum avtalan um viðlíkahald av lógdátugrunninum er søgd upp, og skal henda uppgávan ætlandi verða avgreidd í Løgmálaráðnum framyvir. Teir nýggju fulltrúarnir skulu ætlandi arbeiða við yvirtøkumálum. 

14.14..2.02.  Dátueftirlitið (Rakstrarjáttan)
Starvsfólkatalið hækkar úr 0,25 til 1,25, lønarparturin hækkar úr 0,4 mió. kr. til  1,0 mió kr.

Frágreiðing um starvsfólkatal og lønarútreiðslur.

Starvsfólkatalið  0,25 stavar frá Skrásetingareftirlitinum. Tá dátueftirlitið var sett á stovn var á eykajáttanarløgtingslóg fyri februar 2002 – 2 ein meirjáttan, ið var grundarlag fyri stovnsetanini av avgreiðsluskrivstovuni.

Hvønn møguleika sær Løgmálaráðið fyri at leggja skrásetingarstovnar, sum í dag eru eitt nú undir Fiskimálastýrinum og Vinnumálastýrinum saman í Løgmálaráðið?

Spurt verður hvønn møguleika Løgmálaráðið sær fyri at leggja skrásetingarstovnar, sum í dag eru eitt nú undir Fiskimálastýrinum og Vinnumálastýrinum saman í Løgmálaráðið.

Eingin ivi kann vera um, at almenna umsitingin kann rationaliserast við at samanleggja stovnar, ið hava felags endamál t.d. ognarskráseting.

Yvir eitt longri tíðarskeið fer raksturin av hesum stovnum eisini at verða  býligari, enn um teir verða riknir hvør sær.

Ætlanin er at tinglýsingin, ið er yvirtikið málsøki, skal umsitast av føroyskum myndugleikum í hesum valskeiði.

Hetta talar so harumframt fyri, at stig eiga at verða tikin til at samskipa ognarskrásetingina í Føroyum.

Sum dømi um stovnar, ið kunnu leggjast saman til ein stovn, tí teir hava felags høvuðsmál,  sum er at skráseta ognar- og veðrættarviðurskift kann nevnast Partafelagsskrásetingin, Skipaskrásetingin og Tinglýsingin. Harumframt kemur at Matrikkulstovan hevur tætt tilknýti til Tinglýsingina, tí hon skrásetur matrikkulin, sum er grundarlag fyri tinglýsingini.

Verður hugt longur fram, kann ein sovorðin samanlegging eisini føra til aðrar fyrimunir t.d. í mun til adressuskrásetingina og landsfólkayvirlitið. 

Um farið verður undir eina sovorðna samanlegging, eigur málið at verða viðgjørt  sum ein verkaætlan við sjálvstøðugari játtan, so at løgtingið nágreiniliga kann fylgja við málinum.

